
1. AANHEF 

AANGESIEN die reg op godsdiens in Artikels 15 en 31 van die Grondwet van die 
Republiek van Suid-Afrika, 1996, vervat is. 

(i) Artikel 15(1) bepaal dat: Elkeen het die reg op vryheid van gewete, godsdiens, 
denke, oortuiging en mening. 

(ii) Artikel 31(1) bepaal dat: Persone wat aan 'n kultuur-
, godsdiens- of taalgemeenskap behoort, mag nie die reg ontsê word om, saa
m met ander lede van daardie gemeenskap, 
(a)   hul kultuur te geniet, hul godsdiens te beoefen en hul taal te gebruik nie; 
en (b) kultuur-
, godsdiens- en taalverenigings en ander organe van die burgerlike gemeensk
ap te vorm, in stand te hou en daarby aan te sluit nie. 

EN AANGESIEN die Kommissie vir die Bevordering en Beskerming van die Regte van 
Kultuur-, Godsdiens- en Taalgemeenskappe (CRL-kommissie) ingevolge Artikel 22 van 
Wet 19 van 2002 'n Komitee ingestel het. Die Artikel 22-komitee vir die Christelike Sektor 
is ingestel om uitvoering aan sy mandaat te gee, standaarde vir behoorlike kerkregering 
deur die mense en vir die mense vas te stel, en die voorskrifte van die Grondwet van die 
Republiek van Suid-Afrika en die Heilige Skrif te bevorder en te handhaaf, met die 
apostel Petrus as verwysingspunt in 1 Petrus 5:2–3. 

"Pas die kudde van God wat aan julle toevertrou is, goed op. Hou toesig 
oor hulle, nie uit dwang nie, maar gewillig soos God dit verwag; nie om 
eie gewin nie, maar uit toegewydheid; ook nie deur baas te speel oor 
dié wat God aan julle sorg toevertrou het nie, maar deur 'n voorbeeld vir 
die kudde te wees." 

EN AANGESIEN die burgers van die Republiek van Suid-Afrika uiteenlopend is ten 
opsigte van hul kulturele, taalkundige en godsdienstige oortuigings en gebruike, en ten 
volle beskerm word deur die grondwetlike reg op godsdiensvryheid, geloof en mening. 

ONDANKS bewerings of wanopvattings dat die huidige wetgewende raamwerk nie 
voldoende is om alle vorme van misdaad en misbruik binne die kerk aan te spreek nie. 

ONDANKS die feit dat enige vorm van regulering van die Christelike Sektor, insluitend 
selfregulering, soms as 'n skrikbeeld gebruik word om vrees aan te wakker en negatiewe 
persepsies teenoor die Artikel 22-komitee te bevorder. 

DERHALWE word hierdie Konsep-Selfreguleringsraamwerk vir die Christelike Sektor in 
die Republiek van Suid-Afrika gepubliseer onder die gesag van sowel die Grondwet as 
die Wet op die Kommissie vir die Bevordering en Beskerming van die Regte van Kultuur-, 
Godsdiens- en Taalgemeenskappe, 2002 (Wet 19 van 2002). Die raamwerk gee 
uitvoering aan die gees en oogmerk van dié wet, veral ten opsigte van leiding oor die 



godsdiensbeoefening van kerke, die dissipline en leiding van individuele kerkleiers en 
lidmate, en die voldoende beskerming van die Handves van Regte van die mense. Dit 
bestaan uit die volgende afdelings: Agtergrond, Probleemstelling, Rigtinggewende 
Beginsels, Kernpilare van die Raamwerk, Riglyne vir die Gedragskode, Verklaring van 
Ondersteuning, ed Gevolgtrekking 

2. AGTERGROND 

2.1 Die CRL-kommissie het ingevolge Artikel 22 van die Wet op die Kommissie vir die 
Bevordering en Beskerming van die Regte van Kultuur-, Godsdiens- en 
Taalgemeenskappe, 2002 (Wet 19 van 2002) 'n Ad hoc-komitee vir die Christelike Sektor 
ingestel, bestaande uit verteenwoordigers van die belangrikste sambreelliggame binne 
die Christelike sektor. 

2.2 Die Artikel 22-Ad hoc-komitee neem kennis van, en erken, die CRL-kommissie se 
verslag oor misbruike binne kerke wat in 2017 aan die Parlement voorgelê is. Die 
Komitee neem verder kennis van die aanbevelings van die Parlement se 
Portefeuljekomitee in 2018, wat gelei het tot die instelling van hierdie Artikel 22-Ad hoc-
komitee en die nasionale raadplegende vergadering wat in 2019 gehou is. 

2.3 Die Artikel 22-Ad hoc-komitee is verantwoordelik om landswyd konsultasies met 
alle Christelike sektore en organisasies te voer oor die ontwikkeling van 'n wetgewende 
raamwerk wat voorsiening maak vir: 

a) Die instelling van die Christelike Sektor Praktykraad vir Etiek en 
Verantwoordbaarheid, verteenwoordigend van alle Christelike denominasies. 

b) Die registrasie van instellings binne die Christelike sektor volgens die 
verskillende godsdienstige sektore of denominasies. 

c) Die registrasie van praktisyns binne die Christelike sektor volgens die 
verskillende godsdienstige sektore of denominasies. 

d) Die ontwikkeling van 'n Gedrags- of Etiese Kode vir alle praktisyns binne die 
Christelike sektor. 

 

3. PROBLEEMSTELLING 

3.1 Hoewel die diversiteit van kerke, gebaseer op geldige en uiteenlopende 
interpretasies van die Heilige Skrif, erken word, gebruik sommige hierdie verskille om 
ander te demoniseer en te diskrediteer. Dit lei daartoe dat die kerk nie met een stem 
teen immorele en onetiese praktyke kan optree nie. 

3.2 Weerstand teen die selfregulering van kerkorganisasies spruit uit 'n wanbegrip van 
Suid-Afrika se grondwetlike regte wat individue en groepe die reg gee om hulself 
vrywillig volgens hul geloof en oortuigings te organiseer. Hierdie wanbegrip mislei 
gelowiges om ongegronde en ongrondwetlike staatsbeheer oor godsdiens te vrees. 



3.3 Die afwesigheid van akkreditasiestandaarde en -norme verhinder kerke om 
gemeenskaplike grond te vind oor hoe die morele en etiese uitdagings binne die 
Christelike sektor aangespreek behoort te word. 

3.4 Die gebrek aan regulering lei tot die onbeheerde vestiging van kerke, wat die 
geestelike welstand van die bevolking en die finansiële stabiliteit van die land bedreig 
deur onwettige geldvloei en die gebruik van bedwelmende of gevaarlike stowwe. 

3.5 Daar is 'n toenemende neiging om kerke te kommersialiseer eerder as om in die 
geestelike behoeftes van mense te voorsien. 

3.6 Onskuldige mense, veral kwesbare en gemarginaliseerde gemeenskappe soos 
armes, persone met gestremdhede en mense wat met chroniese siektes leef, word 
uitgebuit onder die voorwendsel dat hulle genesing en voorspoed sal ontvang. 

3.7 Growwe mishandeling van gemeentelede kom wyd voor, waar sommige gevaarlike 
stowwe, onrein diere en ander oneetbare voorwerpe gevoer word in die naam van 
genesing en bevryding. 

3.8 Godsdienstige onverdraagsaamheid, onbillike diskriminasie en 'n gebrek aan 
waardering vir diversiteit het algemeen geword. Sommige Christelike instellings het 
onverdraagsaamheid en minagting teenoor ander kerke genormaliseer met die doel om 
lidmate van daardie instellings te werf. Ander Christelike instellings diskrimineer sekere 
groepe onbillik op grond van hul godsdienstige verbondenheid. 

 

4. RIGTINGGEWENDE BEGINSELS 

Hierdie raamwerk is deur en vir die Suid-Afrikaanse Christelike gemeenskap ontwikkel. 
Die primêre doel daarvan is om 'n kultuur van deursigtigheid, verantwoordbaarheid en 
etiese leierskap binne Christelike organisasies te bevorder en sodoende hul morele 
geloofwaardigheid en die openbare vertroue in hulle te versterk. Die raamwerk is 
gegrond op die volgende rigtinggewende beginsels: 

Outonomie met Verantwoordelikheid: Respek vir leerstellige onafhanklikheid 
en godsdiensvryheid, gebalanseer met 'n vrywillige verbintenis tot etiese 
selfbestuur. 
Integriteit: Die handhawing van die hoogste standaarde van morele en etiese 
optrede in alle aktiwiteite. 
Deursigtigheid: Om op 'n oop en deursigtige wyse te funksioneer. 
Verantwoordbaarheid: Die bereidwilligheid om aanspreeklikheid vir eie optrede 
teenoor lidmate, belanghebbendes, die breër publiek en staatsowerhede te 
aanvaar. 
Diensbaarheid: 'n Verbintenis tot die welsyn van lidmate en die sosio-
ekonomiese ontwikkeling van gemeenskappe in Suid-Afrika. 



Bedagsaamheid: Die raamwerk akkommodeer die uiteenlopende aard van 
Christelike instellings, ongeag hul grootte, ligging, sosio-ekonomiese 
omstandighede, geletterdheidsvlakke van lidmate of die tipe Christelike 
instelling, byvoorbeeld tradisionele teenoor kontemporêre kerke. 

 

5. KERNPILARE VAN DIE RAAMWERK 

Hierdie raamwerk berus op drie onderling verbonde pilare, naamlik: Interne Bestuur en 
Verantwoordbaarheid, Kode vir Etiese en Professionele Gedrag, en Wetlike en 
Regulatoriese Nakoming. 

5.1 INTERNE BESTUUR EN VERANTWOORDBAARHEID 

Om gesonde interne bestuur te verseker, moet elke deelnemende Christelike 
organisasie die volgende strukture en prosesse aanvaar en implementeer. 

5.1.1 GRONDWET 
5.1.1.1 Elke instelling moet oor 'n duidelike, skriftelike Grondwet beskik wat die 

volgende uiteensit: die organisasie se grondliggende beginsels; liturgie; 
missie; visie; vereistes vir lidmaatskap; leierskap- en bestuurstrukture; 
prosedures vir aanstellings; rolle en verantwoordelikhede; finansiële bestuur; 
en belangrike vergaderings wat gehou moet word, soos die Jaarlikse 
Algemene Vergadering (JAV). 

5.1.1.2 Die Grondwet moet die prosedures vir die aanstelling en verwydering van 
leiers en lede van die bestuurstrukture uitdruklik uiteensit.  

5.1.1.3 Kerke word aangemoedig om beleide te ontwikkel wat met hul grondwette en 
praktyke belyn is. 

5.1.2 FINANSIËLE VERANTWOORDBAARHEID EN DEURSIGTIGHEID 

5.1.2.1 Jaarlikse Finansiële Verslae: Instellings moet jaarliks finansiële state en verslae 
opstel. 

5.1.2.2 Goedkeuring van die Begroting: Die bestuurstruktuur moet die begroting 
goedkeur, en enige beduidende afwykings moet gemotiveer en aangeteken word. 

5.1.2.3 Openbaarmaking: Jaarverslae moet aan die relevante bestuurstrukture 
beskikbaar gestel word. 

5.1.2.4 Skeiding van Pligte: Daar moet verseker word dat geen enkele persoon 
onbeperkte beheer oor finansiële transaksies het nie. Byvoorbeeld, die persoon wat 
betalings magtig, behoort nie dieselfde persoon te wees wat dit boekstaaf nie. 

5.1.2.5 Openbaarmaking van Inkomste: Alle bronne van inkomste moet volledig 
openbaar gemaak word. 



5.1.2 KERKE WAT DEUR BUITELANDSE BURGERS EN INSTELLINGS GESTIG IS 
5.1.3.1 Stigters moet in goeie aansien wees in hul land van herkoms sowel as in Suid-

Afrika. Dit beteken onder andere dat hulle: oor 'n geldige paspoort moet 
beskik; wettig in Suid-Afrika moet wees; geen kriminele rekord moet hê nie; 
en aan belastingwetgewing moet voldoen. 

5.1.3.2 Buitelandse burgers mag slegs takke in die Republiek vestig indien hulle oor 
'n erkende Christelike instelling in hul land van oorsprong beskik. 

5.1.3.3 Die bestuurstruktuur van die plaaslike kerk moet uit 'n meerderheid Suid-
Afrikaanse lede bestaan. 

5.2 KODE VIR ETIESE EN PROFESSIONELE GEDRAG 

5.2.1 Alle instellings moet 'n Kode vir Etiese en Professionele Gedrag ontwikkel waartoe 
alle personeel en lede hulle verbind. 

 

5.2.2 Die Kode moet ten minste vereis dat alle lede, insluitend persone in 
gesagsposisies en personeel: 

5.2.2.1 met integriteit, eerlikheid en medemenslikheid in sowel hul openbare as privaat 
lewe optree; 

5.2.2.2 enige optrede vermy wat die organisasie of die breër Christelike gemeenskap in 
onguns kan bring; en 

5.2.2.3 hul weerhou van seksuele wangedrag, uitbuiting of mishandeling van enige aard. 

 

5.2.3 Geestelike leiers moet toepaslike professionele grense met gemeentelede 
handhaaf, veral met minderjariges en kwesbare volwassenes. 

5.2.4 Persone in magsposisies mag nie hul posisie vir persoonlike gewin misbruik nie. 

5.2.5 Lede moet botsings van belange vermy. Waar 'n moontlike botsing van belange 
bestaan, moet dit aan die bestuurstruktuur bekend gemaak word. 

5.2.6 Deursigtigheid moet in alle fondsinsamelingsaktiwiteite gehandhaaf word, en die 
doel waarvoor fondse ingesamel word, moet duidelik aangedui word. 

5.2.7 Vertroulikheid van inligting wat tydens pastorale versorging of berading gedeel 
word, moet gehandhaaf word, behalwe waar daar 'n wetlike verpligting bestaan om dit 
aan te meld (byvoorbeeld kindermishandeling of 'n geloofwaardige bedreiging van 
skade). 

5.2.8 Alle individue moet met waardigheid en respek behandel word, ongeag ras, 
geslag, etnisiteit of sosio-ekonomiese status. 



5.3 WETLIKE EN REGULATORIESE NAKOMING 

5.3.1 Deelnemende organisasies verbind hulle daartoe om in ooreenstemming met die 
wetgewing van Suid-Afrika op te tree. 

5.3.2 Organisasies in die Christelike sektor moet geregistreer wees as: 'n Organisasie 
Sonder Winsoogmerk (NPO) by die Departement van Maatskaplike Ontwikkeling 
of as 'n Maatskappy Sonder Winsoogmerk by die Kommissie vir Maatskappye en 
Intellektuele Eiendom (CIPC); of as enige ander wetlik erkende regsentiteit. 
Hierdie stap is noodsaaklik om geloofwaardigheid te vestig. 

5.3.3 Registrasie by SARS as 'n Openbare Weldaadsorganisasie (PBO) word aanbeveel 
om die uitreiking van Artikel 18A-belastingaftrekbewyse vir skenkings moontlik te maak. 

5.3.4 Instellings moet aan alle belastingwetgewing voldoen, insluitend Lopende 
Betaalstelbelasting (PAYE) vir werknemers en Belasting op Toegevoegde Waarde (BTW) 
waar van toepassing. 

5.3.5 Akkurate finansiële rekords moet, soos deur die wet vereis, vir minstens vyf jaar 
bewaar word. 

5.3.6 Die Wet op Basiese Diensvoorwaardes, die Wet op Arbeidsverhoudinge en die Wet 
op Gelyke Indiensneming moet ten opsigte van alle personeel nagekom word. Skriftelike 
dienskontrakte moet aan alle werknemers uitgereik word. 

5.3.7 Daar moet verseker word dat alle persele aan die algemene gesondheids- en 
veiligheidsvereistes voldoen. 

5.3.8 'n Omvattende Kinderbeskermingsbeleid moet geïmplementeer word, insluitend 
toepaslike keuring van alle personeel en vrywilligers wat met kinders en kwesbare 
persone werk, in ooreenstemming met die Nasionale Kinderbeskermingsregister. 

5.3.9 Instellings moet voldoen aan die Wet op die Beskerming van Persoonlike Inligting 
(POPIA) deur persoonlike inligting van lede en skenkers op 'n verantwoordelike wyse te 
versamel, te stoor en te gebruik. 

5.3.10 Die nodige permitte of okkupasiesertifikate moet van plaaslike owerhede verkry 
word. Plaaslike owerhede behoort, waar nodig, toepaslike ondersteuning te verleen. 

 

6. IMPLEMENTERING VAN DIE RAAMWERK 

Om die doeltrehende implementering van hierdie raamwerk te verseker, sal 'n 
onafhanklike nasionale liggaam ingestel word. 

6.1 CHRISTELIKE PRAKTYKRAAD VIR ETIEK EN VERANTWOORDBAARHEID (CPCEA) 

Commented [SR1]: Afrikaans translation for NPO is NWO 



6.1.1 Die Christelike Praktykraad vir Etiek en Verantwoordbaarheid (CPCEA) sal 
funksioneer as 'n onafhanklike liggaam wat bestaan uit gerespekteerde Christelike 
leiers uit uiteenlopende denominasies, tesame met Christelike kundiges op die gebied 
van die reg, finansies en etiek. Waar toepaslik, sal die CPCEA deelneem aan die Raad vir 
Godsdienspraktisyns wat deur die CRL-kommissie ingestel sal word, in 
ooreenstemming met die Verwysingsraamwerk van die Artikel 22-komitee. 

6.1.2 Die funksies van die Raad sluit onder andere die volgende in: 

6.1.2.1 Die instandhouding van 'n openbare register van Christelike organisasies wat 
hierdie raamwerk vrywillig aanvaar het en daarvolgens gesertifiseer is. 

6.1.2.2 Die ontwikkeling van omvattende riglyne en hulpmiddels om organisasies met 
die implementering van die raamwerk te ondersteun. 

6.1.2.3 Die aanbieding van opleiding in goeie bestuur, finansiële bestuur en etiese 
optrede. 

6.1.2.4 Die ontvangs en vertroulike ondersoek van klagtes teen lidorganisasies rakende 
oortredings van hierdie raamwerk. 

 

6.2 SERTIFISERING EN "SEËL VAN GOEIE STAND" 

6.2.1 Organisasies wat kan aantoon dat hulle aan die standaarde van hierdie raamwerk 
voldoen (byvoorbeeld deur die indiening van hul grondwette, goedgekeurde beleide en 
bewys van voldoening aan jaarlikse statutêre vereistes soos NWO-registrasie en 
belastingnakoming), sal deur die CPCEA met 'n: "Seël van Goeie Stand" toegeken word. 

6.2.2 Hierdie seël sal dien as 'n openbare bewys van die organisasie se verbintenis tot 
verantwoordbaarheid en etiese praktyk. Dit sal gemeentelede, skenkers en die breër 
publiek help om ingeligte besluite te neem wanneer hulle besluit om 'n organisasie te 
ondersteun of daarmee saam te werk. 

6.3 GESKILBESLEGTING EN SANKSIES 

6.3.1 Die CPCEA sal 'n billike, deursigtige en toeganklike proses instel vir die hantering 
van klagtes en geskille. 

6.3.2 Sanksies vir nie-nakoming kan onder andere die volgende insluit: die vereiste om 
'n regstellende aksieplan te implementeer; tydelike opskorting van die "Seël van 
Goeie Stand"; verwydering van die organisasie uit die register van gesertifiseerde 
organisasies; of openbare kennisgewing in gevalle van ernstige of herhaalde 
oortredings. 

 



7. GEVOLGTREKKING 

7.1 Hierdie konsep-selfreguleringsraamwerk gaan nie oor staatsbeheer van godsdiens 
nie. Dit is 'n proaktiewe en vrywillige inisiatief deur die Christelike gemeenskap om sy 
integriteit te beskerm, openbare vertroue te herstel en te versterk, en te verseker dat die 
Christelike sektor steeds 'n kragtige positiewe bydrae tot die Suid-Afrikaanse 
samelewing lewer. Deur hierdie raamwerk te aanvaar, bevestig Christelike organisasies 
dat ware geloof nie slegs deur prediking geopenbaar word nie, maar ook deur 
beginselvaste, etiese en verantwoordbare optrede. 

7.2 Die voorgestelde Suid-Afrikaanse selfreguleringsraamwerk is onontbeerlik en strook 
met internasionale beste praktyke, terwyl dit sorgvuldig vir die Suid-Afrikaanse konteks 
aangepas is. 

7.2.1 Vermy Uiterstes: Die raamwerk volg 'n gebalanseerde benadering tussen modelle 
met min regulering en hoë risiko, en modelle met uitgebreide staatsbeheer. 

7.2.2 Internasionale Beste Praktyk: Die konsep-selfreguleringsraamwerk volg die 
voorbeeld van vooraanstaande lande deur sterk klem te plaas op deursigtigheid, goeie 
bestuur en verantwoordbaarheid deur middel van die "Seël van Goeie Stand." 

7.2.3 Proaktief en Noodsaaklik: Daar bestaan wêreldwyd 'n duidelike tendens na groter 
verantwoordbaarheid. Deur robuuste selfregulering kan Suid-Afrikaanse Christelike 
organisasies hierdie ontwikkeling vooruitloop, hul selfstandigheid beskerm en openbare 
vertroue herwin. 

7.2.4 Spreek Kritieke Leemtes aan: Die raamwerk se sterk fokus op 'n Gedragskode en 
Kinderbeskerming spreek die mees algemene oorsake van institusionele mislukkings 
wêreldwyd regstreeks aan. Dit maak die raamwerk nie bloot 'n hulpmiddel vir wetlike 
nakoming nie, maar ook 'n noodsaaklike stelsel vir risikobestuur en etiese integriteit. 



WOORDELYS 

Christelike 
Organisasies 
 

'n Groep organisasies wat rondom gedeelde Christelike 
oortuigings gevorm is met die doel om die Christelike geloof 
te bevorder of ander volgens Christelike beginsels te dien. 
Dit sluit kerke, bedieninge en ander Christelike liggame in 
wat deur geloof verenig word, maar in struktuur, bestuur, 
aanbidding, dienslewering en aktiwiteite kan verskil, terwyl 
hulle voortdurend daarna streef om Jesus Christus se liefde 
en leringe uit te leef. 
 

Christelike Sektor 
 

Verwys na die verskillende denominasies en organisasies 
binne die Christendom. 
 

Christelike 
Praktykraad vir Etiek 
en 
Verantwoordbaarheid 

'n Raad wat ingestel word om die selfreguleringsraamwerk 
vir etiek en verantwoordbaarheid van praktisyns oor alle 
Christelike denominasies heen te ontwikkel, te ondersteun 
en te monitor. 
 

Artikel 22-Ad hoc-
komitee 
 

'n Ad hoc-komitee wat deur die Kommissie vir die 
Bevordering en Beskerming van die Regte van Kultuur-, 
Godsdiens- en Taalgemeenskappe ingestel is om misbruike 
binne die Christelike sektor aan te spreek, 
verantwoordbaarheid te bevorder en 'n 
selfreguleringsraamwerk en etiese kodes te ontwikkel. 
 

Selfregulering 
 

Die riglyne, standaarde en etiese kodes wat goeie praktyk 
bevorder, verantwoordbaarheid verseker en openbare 
vertroue versterk, en wat deur die Christelike sektor 
ontwikkel, ondersteun en geïmplementeer word. 
 

 



BYLAE A 

PADKAART EN KONSULTASIEPROSES OOR DIE KONSEP-
SELFREGULERINGSRAAMWERK VIR DIE CHRISTELIKE SEKTOR 

Die Artikel 22-komitee sal landswye konsultasies met 'n wye verskeidenheid 
belanghebbendes onderneem deur verskillende platforms te gebruik om insette en 
kommentaar te verkry voordat die Selfreguleringsraamwerk vir die Christelike Sektor 
gefinaliseer word. 

Die volgende belanghebbendes sal onder andere geraadpleeg word: 

1. Sambreelliggame en organisasies binne die Christelike sektor; 

2. Tradisionele leiers; 

3. Leiers van Christelike denominasies; 

4. Broederlike en onafhanklike predikante; 

5. Christelike lidmate en oorlewendes van misbruik; 

6. Relevante Hoofstuk 9-instellings (byvoorbeeld die Kommissie vir 
Geslagsgelykheid en die Suid-Afrikaanse Menseregtekommissie); 

7. Relevante staatsdepartemente (byvoorbeeld COGTA en Binnelandse Sake); 

8. Die algemene publiek; 

9. Vergelykende studie met toepaslike professionele liggame (soos die 
Gesondheidsberoeperaad van Suid-Afrika en die Regspraktykraad); 

10. Vergelykende studie met ander lande; 

11. Teologiese konsultasies (akademici en regskenners); 

12. Finalisering van die verslag en voorlegging aan die Parlementêre 
Portefeuljekomitee; en 

13. Die instelling van die Christelike Sektorraad vir Etiek en Verantwoordbaarheid. 

 


